
Gwerthusiad o gynllun Alacrity: 2016–2021 

Crynodeb [Gweithredol]  

1. Cyflwyniad 

1.1 Ym mis Medi 2021, comisiynodd Llywodraeth Cymru gwmni Wavehill i gynnal gwerthusiad 

o raglen Alacrity dros y cyfnod 2016–2021. Nod y rhaglen (a lansiwyd yn 2011) yw rhoi’r 

wybodaeth angenrheidiol i gyfranogwyr iddynt fynd ati’n llwyddiannus i sefydlu a rheoli 

cwmni. Mae’r rhaglen yn cynnwys dwy elfen: 

• Rhaglen gychwynnol sy’n rhoi cymorth dwys i gyfranogwyr, wedi’i chynnal gan Sefydliad 

Alacrity 

• Cronfa sbarduno dan reolaeth Wesley Clover ar gyfer creu cwmnïau technoleg newydd 

wedi’u lleoli yng Nghymru (y cwmnïau wedi’u harwain gan raddedigion y rhaglen 

gymorth gychwynnol).  

1.2 Comisiynwyd y gwerthusiad i fod â sawl nod, gan gynnwys: 

• Adolygu’r modd y cafodd rhaglen Alacrity ei dylunio, ei rheoli a’i gweithredu 

• Asesu effaith y rhaglen 

• Adolygu i ba raddau y mae’n cyd-fynd â pholisïau Llywodraeth Cymru 

• Gwneud argymhellion ar gyfer datblygu polisïau yn y dyfodol yn seiliedig ar wersi a 

ddysgwyd o’r gwerthusiad. 

Methodoleg 

1.3 Cynhaliwyd y gwerthusiad mewn dau gam – roedd y cyntaf yn canolbwyntio ar asesiad 

cychwynnol ar werth am arian, a’r asesiad hwnnw yn seiliedig ar y canlynol: 

• Cyfweliadau cwmpasu gyda 10 cynrychiolydd (ar eu pennau eu hunain) sydd wedi 

ymwneud yn agos â dylunio, gweithredu a rheoli Alacrity 

• Adolygiad desg o ddogfennau amrywiol sy’n gysylltiedig â rhaglen Alacrity a thystiolaeth 

wedi’i chodi o gynlluniau tebyg ledled y Deyrnas Unedig 

• Datblygu theori newid i ddangos sut y bwriedir i ymyriad Alacrity weithio 

• Llunio asesiad manwl ar werth am arian yn seiliedig ar y dystiolaeth a gasglwyd drwy’r 

tasgau blaenorol.  

1.4 Mae’r ail gam wedi cynnwys gwerthusiad manylach i asesu cynnydd y rhaglen a’i heffaith, 

ynghyd â’r tebygolrwydd y bydd yn denu buddsoddiad preifat yn y dyfodol. Roedd yr ail 

gam hwn wedi cynnwys: 

• Cyfweliadau lled-strwythuredig â 10 rhanddeiliad sydd naill ai’n ymwneud â rheoli a 

chynnal Alacrity neu sydd ar Fwrdd Alacrity  

• Cyfweliadau manwl gyda 33 o gyfranogwyr cynllun Alacrity nawr ac yn y gorffennol (ers 

2016) a’r rhain yn cynrychioli 66 y cant o'r cyfranogwyr a roddodd ganiatâd i’r 

gwerthusiad gysylltu â nhw.  

Rhaglen Alacrity 

1.5 Mae rhaglen Alacrity yn ceisio cefnogi creu cyfleoedd busnes yng Nghymru mewn ymateb i 

heriau/problemau neu gyfleoedd diwydiant a fydd yn arwain at gorffori busnesau sydd â’r 

potensial i dyfu’n fawr ac yn uchel eu gwerth – busnesau sy’n llai cyffredin yng Nghymru 

nag mewn mannau eraill ledled y DU. Mae’r rhaglen am ddenu a chadw rhai o’r 

graddedigion disgleiriaf, mwyaf galluog o bob rhan o’r DU ond yn enwedig o Gymru a 

Gorllewin Lloegr, gan wella eu galluoedd trwy raglen ddwys o hyfforddiant, mentora a 

chymorth ehangach.   

1.6 I’r busnesau a gorfforwyd drwy’r rhaglen, ceisir cael buddsoddiad allanol i’w cynorthwyo i 

dyfu’n gyflym. Darperir cyllid sbarduno cychwynnol gan Lywodraeth Cymru, Sefydliad 

Wesley Clover a Sefydliad Waterloo, gyda chyllid ail rownd i’w gael fel arfer drwy Fanc 

Datblygu Cymru. 

1.7 Roedd cefnogaeth Llywodraeth Cymru i’r rhaglen gychwynnol (2011–2016) yn £2.83m, 

gydag arian cyfatebol gan fuddsoddwyr y sector preifat. Cytunwyd ar 5 mlynedd arall o 

gyllid gan Lywodraeth Cymru o 2016 ymlaen, gyda chyfanswm ymrwymiad o £3.45m – 

£440,000 y flwyddyn tuag at ehangu’r bŵt-camp a chyfraniad blynyddol o £250,000 i’r 

gronfa sbarduno.  Uchafswm buddsoddiad Llywodraeth Cymru i bob cwmni newydd yw 

£125,000. 

1.8 Nid oes unrhyw ffioedd i’r cyfranogwyr am gymryd rhan yn y rhaglen ac mae graddedigion 

yn derbyn cyflog misol o £1,500 dros y cyfnod o 15 mis (sy’n gyfwerth â £22,500).  

1.9 Ar ôl cael eu recriwtio ar y rhaglen, mae cynllun Alacrity yn ymwneud yn fras â’r gyfres o 

gamau a amlinellir yn Nhabl 1.1 isod.  

Tabl 1.1: Strwythur Rhaglen Alacrity 
 

Cam Prif elfennau  Modiwlau 

Y cam ‘cyn dechrau’r tymor’ ▪ Bŵt-camp technegol 
▪ Penodi arweinwyr busnes 
▪ Ffurfio timau a bŵt-camp busnes  
▪ Asesiad prosiect cychwynnol  
▪ Wythnos profiad cwsmeriaid 

 

 

Cam 1 (creu syniadau): dau fis 

(mentora technegol, dylunio a 

phrosiect, a mentor gwadd 

drwyddo’i gyd) 

• Cyflwyniad a phresenoldeb personol  

• Sgiliau negodi 

• Diwylliant a gwerthoedd cwmni 

• Syniad am brosiect a chynnyrch 
 

• Creu syniadau 

• Sgiliau a dulliau ymchwil 

• Dadansoddi’r farchnad a 
chynllunio’r busnes 

• Tueddiadau yn y dyfodol 

• Yr entrepreneur sy’n adfyfyrio 

Cam Prif elfennau Modiwlau 

Cam 2 (dylunio ac adeiladu):  
4-5 mis (mentora technegol, 

dylunio a phrosiect, a mentor 

gwadd drwyddo’i gyd) 

• Paneli diweddaru misol 

• Rev-Engine 

• Arferion busnes 

• Corffori 

• Defnyddwyr yn rhoi’r cynnyrch sylfaenol 
hyfyw (MVP) ar brawf 

• Parodrwydd i fuddsoddwyr 
 

• Dadansoddi’r farchnad a 
chynllunio’r busnes 

• Adeiladu ac ehangu’r busnes 

• Tueddiadau yn y dyfodol 

• Yr entrepreneur sy’n adfyfyrio 

Cam 3 (adeiladu ac ehangu): 

5- 6 mis (mentora technegol, 

dylunio a phrosiect drwyddo’i 

gyd) a mentora ychwanegol ad 

hoc 

• Diweddariadau un-i-un misol 

• Recriwtio 

• Y broses werthu 

• Craffu technegol 

• Cyflwyno cynnyrch 

• Cynlluniau busnes 

• Parodrwydd i fuddsoddwyr  
 

• Adeiladu ac ehangu’r busnes  

Corffori a Chyllid Sbarduno 

2. Crynodeb o’r canfyddiadau ac argymhellion 

Trosolwg 

2.1 Mae rhaglen Alacrity yn rhaglen ddwys ac uchelgeisiol sy’n rhoi cymorth a chefnogaeth 

entrepreneuraidd sydd wedi arwain yn llwyddiannus at gorffori busnesau digidol arloesol 

yng Nghasnewydd a’r cyffiniau, a nifer o’r busnesau hyn yn ehangu’n gyflym.  

2.2 Er bod y rhaglen wedi bod ar waith ers 2011, mae tîm Alacrity, dros gyfnod ariannu 2016-

21, wedi gwella’r model cyflawni drwy fynd ati’n gyson i fireinio ac adolygu er mwyn creu 

dull mwy strwythuredig o gynhyrchu arloesedd a gweithgarwch entrepreneuraidd.   

Cynnal y rhaglen 

Recriwtio 

2.3 Anodd yw marchnata a hyrwyddo rhaglen sydd mor unigryw ag Alacrity, a hyn wedi’i 

ddangos gan adborth gan gyfranogwyr yn dweud nad oeddent, cyn ymuno, wedi gallu 

meincnodi’r cynnig yn erbyn darpariaeth debyg. Dengys hyn bwysigrwydd sicrhau 

brandiau/corfforaethau cydnabyddedig fel partneriaid strategol i helpu i gryfhau a 

chadarnhau’r cynnig. 

2.4 Mae’r rhaglen wedi bod yn gweithredu ers 11 mlynedd ac felly mae’n gallu tynnu fwyfwy ar 

enghreifftiau o lwyddiant a brand sefydledig i ddenu cyfranogwyr i gylchoedd bŵt-camp yn y 

dyfodol. Wedi dweud hynny, mae sicrhau digon o niferoedd o ymgeiswyr o safon yn parhau 

i fod yn her. Mae’r angen i gynyddu nifer yr ymgeiswyr sydd o ansawdd da yn gysylltiedig 

â’r ffaith yr amcangyfrifir bod 70-80 y cant o ymgeiswyr, yn ôl y sôn, yn cael lle ar y rhaglen. 

Gall hyn fod o ganlyniad i broses sgrinio gychwynnol hynod effeithiol, fodd bynnag, mae 

cynlluniau tebyg yn awgrymu cyfraddau gadael uwch ar y cam hwn ac yn hyrwyddo 

pwysigrwydd nifer uchel o ymgeiswyr i ysgogi cystadleuaeth ddwys o’r cysylltiad cyntaf.  

Cyflog  

2.5 Mae cyfran sylweddol y buddsoddiad ariannol drwy’r rhaglen yn cael ei wario ar roi cyflog 

am y cyfnod o 15 mis cyn corffori busnes. Mae adborth gan gyfranogwyr y rhaglen yn 

dangos pwysigrwydd y cynnig hwn, o ran denu unigolion i’r rhaglen yn y lle cyntaf ond 

hefyd o ran eu galluogi i ganolbwyntio ar y rhaglen a chynnal eu hymgysylltiad drwy gydol y 

cyfnod hwnnw. 

Tîm rhaglen Alacrity 

2.6 Ni ellir pwysleisio ddigon rôl y tîm arwain yn rhaglen Alacrity. Mae eu statws a’u 

brwdfrydedd dros y rhaglen wedi bod yn hollbwysig wrth ddenu partneriaid a mentoriaid 

strategol o ansawdd arbennig o uchel i Alacrity, gan greu gwerth ychwanegol sylweddol i’r 

cymorth a gynigir sy’n gysylltiedig â’r model cyflawni.  

2.7 Un o gryfderau allweddol rhaglen Alacrity hefyd yw ansawdd y gefnogaeth a gynigir ganddi, 

a pha mor berthnasol yw’r gefnogaeth honno. Adlewyrchir hyn yn y ffaith bod cyfranogwyr 

yn gadarnhaol iawn am y gefnogaeth a gawsant a’r brif broblem oedd cyfyngiadau yn y 

cymorth (personél) sydd ar gael. Roedd pryderon yn arbennig o amlwg mewn perthynas â 

lefelau’r cymorth technegol sydd ar gael. Mae darpariaeth o’r natur hwn yn arbennig o 

gostus felly efallai y gellid ystyried cronfa o ddarparwyr cymorth technegol y gellir eu 

defnyddio ar sail ad hoc. 

COVID-19 

2.8 Daeth pandemig COVID-19 yn ystod mis Mawrth 2020 gan roi straen ar gynnal y rhaglen. 

Er gwaethaf hyn, symudodd cymorth y rhaglen yn gyflym i gynnig cefnogaeth o bell gyda 

chymorth bugeiliol gwell yn cael ei ddarparu i gyfranogwyr. O ganlyniad, llwyddodd tîm 

Alacrity i leddfu ar unrhyw effaith ar gyfranogwyr a allai wedi deillio o’r pandemig drwy’r hyn 

a ymddengys yn ymateb hynod effeithiol i’r sefyllfa. 

Cynnydd a pherfformiad 

2.9 Mae’r rhaglen yn anochel yn dioddef drwy fod unigolion yn gadael ac yn rhoi’r gorau i’r 

rhaglen yn ystod y cyfnod cychwynnol ac ar ôl cwblhau’r bŵt-camp. Er gwaethaf barn 

gadarnhaol gref ynghylch ansawdd y cymorth, mae nifer y busnesau sydd wedi corffori 

drwy Alacrity dros y cyfnod 2016–21 wedi bod yn is na’r disgwyl. Wedi dweud hynny, 

arweiniodd y garfan ddiweddaraf (2022) at bedwar busnes corfforedig. Mae hyn yn rhannol 

yn adlewyrchu’r chwistrelliad o adnoddau sy’n gysylltiedig ag Alacrity Cyber ond sydd hefyd 

o bosibl yn adlewyrchu effeithiau’r gwelliannau diweddar i’r model cyflawni. 

Cadw yng Nghymru 

2.10 Ar gyfer busnesau corfforedig mae gofyniad cytundebol i’w gweithrediadau aros yng 

Nghymru (tra bod y partneriaid cyllido yn parhau i fod yn gyfranddalwyr mwyafrifol), ond 

fodd bynnag nid oes gofyniad o’r fath i’r unigolion hynny sy’n cwblhau’r rhaglen ond heb 

gorffori cwmni drwy Alacrity. Fodd bynnag, mae colledion wrth i unigolion adleoli allan o 

Gymru yn is na’r disgwyl gyda’r rhan fwyaf o’r rhai a oedd naill ai’n byw neu’n astudio yng 

Nghymru cyn cofrestru ar Alacrity yn aros yng Nghymru ar ôl cymryd rhan yn y rhaglen. 

2.11 Ymhlith y cyfranogwyr Alacrity hynny a gyfwelwyd ar gyfer y gwerthusiad, roedd cyfran 

uwch o’r rhai a gyflogwyd gan fusnes Alacrity yn byw y tu allan i Gymru na’r rhai nad 

oeddent yn cael eu cyflogi gan fusnes Alacrity. Efallai bod y risg o adleoli ac felly ‘colledion’ 

o economi Cymru yn uwch yn dilyn y pandemig gan fod unigolion yn fwyfwy tebygol o 

weithio o bell. 

Effaith y ddarpariaeth 

2.12 Cefnogaeth Alacrity yw’r rheswm iddynt gael eu swydd bresennol yn ôl nifer fach y 

cyfranogwyr a ymatebodd i’r gwerthusiad a oedd wedi cwblhau Alacrity ac felly wedi elwa 

o’r cymorth dwys ond eto nad oeddent wedi corffori busnes. Ymhellach, awgryma’r data am 

gyflogau bod yr unigolion hyn yn derbyn enillion uwch ac felly fel petaent ar lwybr gyrfa 

cyflymach o’u cymharu â graddedigion gradd ôl-raddedig mewn cyfrifiadureg. Byddai 

casglu gwybodaeth ychwanegol gan yr ‘ymadawyr cynnar’ hyn yn debygol o fod yn 

werthfawr i Alacrity wrth fesur ystod gwerth ychwanegol rhaglen Alacrity i gyfranogwyr, 

waeth beth fo’r canlyniadau. 

Argymhelliad 

Byddai cael caniatâd i ymgysylltu â chyfranogwyr am sawl blwyddyn ar ôl iddynt gymryd 

rhan yn Alacrity yn helpu i adeiladu ar y sylfaen dystiolaeth am werth ychwanegol y rhaglen 

i gyfranogwyr unigol. 

Cefnogaeth ar ôl corffori  

2.13 I’r rheiny a oedd wedi corffori busnes, roeddent yn arbennig o gadarnhaol am y cymorth a 

gawsant, gan ddefnyddio’r cyllid sbarduno sylweddol a’r rhwydweithiau helaeth i helpu i 

brofi a mireinio eu cynnig/syniad ac i sefydlu eu marchnad.  

2.14 Unwaith eto, mae’r uwch dîm arwain yn Alacrity a Wesley Clover wedi chwarae rhan 

hollbwysig wrth sicrhau darpar gwsmeriaid ar gyfer nifer o’r busnesau sydd newydd eu 

corffori er mwyn iddynt roi eu cynnyrch ar brawf gyda nhw. 

Alumni 

2.15 Wrth i garfannau ychwanegol fynd drwy gynllun Alacrity mae nifer y cyn-fyfyrwyr yn tyfu. 

Mae rhyngweithio rhwng carfannau amrywiol yn helpu i ddatblygu ecosystem o 

entrepreneuriaid hynod fedrus ac arloesol. Arweinia hyn at gyfleoedd i gyfranogwyr Alacrity 

gael eu cyflogi mewn cwmnïau Alacrity eraill gan gryfhau’r ecosystem honno ymhellach. 

2.16 Mae sefydlu’r ecosystem hon yn cynnig cyfleoedd i gydweithio. Mae hefyd yn helpu i 

ddatblygu nifer digonol o fusnesau sy’n ddeniadol i fuddsoddwyr allanol. Bydd cynnal model 

Alacrity yn helpu i hyrwyddo’r agenda hon.  

Buddsoddiad Llywodraeth Cymru 

Gofynion llywodraethu a monitro 

2.17 Mae’r cyllid a ddarparwyd gan Lywodraeth Cymru i raglen Alacrity ar gyfer y cyfnod 2016-

2021 wedi’i fuddsoddi er mwyn sicrhau busnesau corfforedig sydd â photensial i dyfu’n 

fawr. O ran y mesur targed hwn, mae anghysondeb rhwng y rhai yn y cytundeb a’r rhai y 

mae Llywodraeth Cymru yn adrodd arnynt. Os yw Llywodraeth Cymru i barhau i ariannu’r 

rhaglen, dylid ystyried y metrigau perfformiad a’u gofynion ar gyfer monitro cynnydd Alacrity. 

2.18 Ynghyd â nifer y busnesau sy’n cael eu corffori, gallai dangosyddion perfformiad gynnwys 

nifer cyfranogwyr Alacrity sy’n trosglwyddo i fusnesau corfforedig a chyfraddau cadw 

graddedigion Alacrity yn y busnesau hynny. Byddai modd monitro dangosyddion 

perfformiad ychwanegol sy’n gysylltiedig â busnesau corfforedig hefyd (gan gynnwys maint 

yr elw, nifer y cyflogeion a rhagamcanion 12-24 mis o ran cyflogaeth a throsiant). 

2.19 Ers 2016, mae Llywodraeth Cymru wedi cyfrannu 50% (sy’n codi i 55% wrth hepgor 

cyfraniadau mewn nwyddau/gwasanaethau) o gyfanswm y buddsoddiad yn rhaglen Alacrity. 

Fel prif ffynhonnell gyllid y rhaglen, dylid ystyried rôl a chylch gwaith Llywodraeth Cymru 

(cynrychiolwyr Llywodraeth Cymru) ar Fwrdd Alacrity a sut y caiff cynnydd ar y rhaglen ei 

fonitro. 

Os yw Llywodraeth Cymru i barhau i fuddsoddi yn y rhaglen, dylid cysylltu hyn â meini 

prawf perfformiad sy’n gliriach ac yn fwy diriaethol a dylid cael eglurder ynghylch rôl a 

chylch gwaith cynrychiolwyr Llywodraeth Cymru wrth lywodraethu’r rhaglen. 

Cyllid sbarduno 

2.20 Ar hyn o bryd mae pob busnes corfforedig yn gymwys i gael cyllid sbarduno, ond os bydd 

rhaglen Alacrity yn llwyddo i barhau i ehangu ni fydd digon o gyllid sbarduno i fodloni 

gofynion pob busnes. Bydd angen ystyried a yw’r gronfa sbarduno hon i ddod yn 

gystadleuol ynteu a ddylid lleihau faint o gyllid sbarduno a roddir (i bob cwmni corfforedig) 

er mwyn gallu ei ddosbarthu’n ehangach. 

2.21 Mae papur Alacrity ar fater cyllid i barhau yn cynnig nad yw Llywodraeth Cymru yn cyfrannu 

at gronfa sbarduno newydd. Mae’r gwerthuswyr yn cytuno â’r cynnig hwn. Nid yw cyllid 

Llywodraeth Cymru fel arfer yn cael ei strwythuro i fod yn fuddsoddiad y gellir cael 

adenillion ohono, tra bod Banc Datblygu Cymru (BDC) yn rhedeg Cronfa Sbarduno 

Technoleg sydd i’w gweld yn ddelfrydol ar gyfer rhaglen Alacrity. Cynigia’r gronfa 

fuddsoddiadau ecwiti o £50,000–£250,000 i gefnogi busnesau technoleg yng Nghymru ac 

yn wir dyma’r llwybr y mae nifer o’r busnesau corfforedig eisoes wedi sicrhau cyllid drwyddo 

(trwy rownd buddsoddiad yn dilyn y cylch sbarduno cychwynnol sy’n gyllid rownd 1). Ar ben 

hynny, deellir y byddai cael gwared ar fuddsoddiad sbarduno gan Lywodraeth Cymru yn 

gwneud buddsoddiad sbarduno drwy BDC yn broses symlach gan fod llai o gymhlethdodau 

i’w datrys ynghylch cymorth gwladwriaethol. Yn hyn o beth, byddai’n fuddiol i BDC pe bai 

Llywodraeth Cymru yn camu’n ôl o fuddsoddiad sbarduno. Ymhellach, byddai’n annog 

busnesau corfforedig ym muddsoddiad rownd 1 i chwilio am ffynonellau eraill i gael 

buddsoddiad a thrwy hynny ddenu buddsoddiadau i Gymru i gefnogi ehangu a thyfu. Ein 

barn ni felly yw mai dod ag arian BDC i weithredu fel cyllid sbarduno yn hytrach na chyllid 

rownd 1 fyddai’r llwybr mwyaf priodol ymlaen ar gyfer rhaglen Alacrity o ran y buddsoddi 

adeg corffori. 

Argymhelliad 

Llywodraeth Cymru i dynnu’n ôl o roi cyllid sbarduno i gwmnïau Alacrity gan gael Banc 

Datblygu Cymru yn lle hynny i arwain ar y buddsoddi cyllid sbarduno hwnnw.  

Cyllid i’r rhaglen 

2.22 Mae rhaglen Alacrity bellach wedi dechrau ar ei 11eg flwyddyn o weithredu gyda 

Llywodraeth Cymru wedi darparu’r cyllid drwy’r holl amser hwnnw. Mae’r rhaglen wedi 

symud ymlaen yn arafach na’r disgwyl; serch hynny mae adborth a thystiolaeth ar 

berfformiad yn dangos bod y rhaglen yn ennill ei phlwy a’i bod yn mynd ar drywydd arian 

ychwanegol o sawl ffynhonnell ac (yn aml) yn llwyddo i gael y cyllid hwnnw, yn ogystal â 

bod nifer y cwmnïau sy’n corffori yn cynyddu. Yn erbyn y cefndir hwn, mae tîm Alacrity yn 

rhagweld y bydd nifer o gwmnïau portffolio yn cyrraedd pwyntiau ymadael (gwerthu’r 

cwmni) yn ystod y pum mlynedd nesaf a hynny, yn anecdotaidd (gan nifer o randdeiliaid a 

gyfwelwyd yn ystod y gwerthusiad) yn nodi bod yr amserlen ar gyfer ymadael yn cyd-fynd â 

mentrau eraill (ar draws y DU) o natur lled debyg. Ymddengys yn rhesymol felly i ystyried 

lleihau buddsoddiad Llywodraeth Cymru yn raddol dros gyfnod tebyg wrth ragweld yr 

ymadawiadau hyn. Mae lleihau cyllid yn raddol yn rhoi hwb pellach i ddiogelu dulliau 

ymadael a chael model cyllido bytholwyrdd ar yr un pryd â rhoi eglurder o ran blaenariannu 

dros nifer o flynyddoedd (a thrwy hynny alluogi Alacrity i gynllunio a chwilio am adnoddau 

eraill yn ôl yr angen).  

Argymhelliad 

Bod Llywodraeth Cymru yn ystyried gweithredu model cyllido taprog ar gyfer rhaglen 

Alacrity dros y pum mlynedd nesaf. 

2.23 Er bod mynd ati’n raddol i leihau’r cyllid yn bendant yn fater i’w drafod, eto byddai rhywbeth 

tebyg i’r hyn a nodir isod yn gydbwysedd rhesymol o ran rhoi digon o amser i ragweld y 

gostyngiad mewn cyllid ar yr un pryd â rhoi pwyslais clir ar yr angen i sicrhau dulliau 

ymadael o fewn yr amserlen sydd ar gael. I gymharu, byddai cyfanswm y buddsoddiad dros 

y cyfnod o bum mlynedd yn cyfateb i 29 y cant o’r buddsoddiad a wnaed dros y cyfnod 

2016–21, neu ostyngiad o £2.46m yn y buddsoddiad gan Lywodraeth Cymru. 

Tabl 2.1. Cynnig cyllido ar gyfer y dyfodol 
 
 Blwyddyn 1 Blwyddyn 2 Blwyddyn 3 Blwyddyn 4 Blwyddyn 

5 

Cyfanswm y 

buddsoddiad 

Gweithredu’r 

rhaglen 

£370,000 £315,000 £205,000 £95,000 £0 £985,000 

Awduron yr Adroddiad: Oliver Allies, Paula Gallagher, Declan Turner, Tony Jones 

 

  
 

Adroddiad Ymchwil Llawn: Allies, O; Gallagher, P; Turner, D; Jones, T; (2022).Alacrity Scheme Evaluation: 

2016-2021. Caerdydd: Llywodraeth Cymru, rhif adroddiad GSR 51/2023 

Ar gael yn: https://www.llyw.cymru/gwerthusiad-o-gynllun-alacrity-2016-i-2021  
 

Barn yr ymchwilwyr a fynegir yn yr adroddiad hwn ac nid yw o reidrwydd yn farn Llywodraeth Cymru. 

 

I gael rhagor o wybodaeth, cysylltwch ag: 

Ceri Davies 

Yr Is-adran Ymchwil Gymdeithasol a Gwybodaeth 

Gwasanaethau Gwybodaeth a Dadansoddi 

Llywodraeth Cymru, Parc Cathays  

Caerdydd, CF10 3NQ 

 

 

E-bost: kasemployabilityandskillsresearch@llyw.cymru  
 

Mae’r ddogfen hon hefyd ar gael yn Saesneg.  

This document is also available in English. 

